
śrīḥ

śrīmatē rāmānujāya namaḥ

śrīmatē nigamāntamahādēśikāya namaḥ

ōṃ namō bhagavatē vāsudēvāya

maharṣi vēdavyāsapraṇītaṃ śrīmadbhāgavatamahāpurāṇam

Á Á navamaskandhē ēkādaśō’dhyāyaḥ Á Á
This document has been prepared by

Sunder Kidāmbi

with the blessings of

śrī raṅgarāmānuja mahādēśikan

His Holiness śrīmad āṇḍavan śrīraṅgam



śrīḥ

śrīmatē rāmānujāya namaḥ

śrīmatē nigamāntamahādēśikāya namaḥ

ōṃ namō bhagavatē vāsudēvāya

śrīmadbhāgavatamahāpurāṇam
Á Á navamaskandhē ēkādaśō’dhyāyaḥ Á Á

śrīśuka uvāca
bhagavānātmanā’’tmānaṃ rāma uttamakalpakaiḥ Á
sarvadēvamayaṃ dēvamīja ācāryavān makhaiḥ Á Á 1 Á Á

hōtrē’dadād diśaṃ prācīṃ brahmaṇē dakṣiṇāṃ prabhuḥ Á
adhvaryavē pratīcīṃ ca udīcīṃ sāmagāya saḥ Á Á 2 Á Á

ācāryāya dadau śēṣāṃ yāvatī bhūstadantarā Á
manyamāna idaṃ kṛtsnaṃ brāhmaṇō’rhati niḥspṛhaḥ Á Á 3 Á Á

ityayaṃ tadalaṅkāravāsōbhyāmavaśēṣitaḥ Á
tathā rājñyapi vaidēhī saumaṅgalyāvaśēṣitā Á Á 4 Á Á

tē tu brahmaṇyadēvasya vātsalyaṃ vīkṣya saṃstutam Á
prītāḥ klinnadhiyastasmai pratyarpyēdaṃ babhāṣirē Á Á 5 Á Á

aprattaṃ nastvayā kiṃ nu bhagavan bhuvanēśvara Á
yannō’ntarhṛdayaṃ viśya tamō haṃsi svarōciṣā Á Á 6 Á Á

namō brahmaṇyadēvāya rāmāyākuṇṭhamēdhasē Á
uttamaślōkadhuryāya nyastadaṇḍārpitāṅghrayē Á Á 7 Á Á

kadācillōkajijñāsurgūḍhō rātryāmalakṣitaḥ Á
caran vācō’śṛṇōd rāmō bhāryāmuddiśya kasyacit Á Á 8 Á Á

nāhaṃ bibharmi tvāṃ duṣṭāmasatīṃ paravēśmagām Á
strīlōbhī bibhṛyāt sītāṃ rāmō nāhaṃ bhajē punaḥ Á Á 9 Á Á

iti lōkād bahumukhād durārādhyādasaṃvidaḥ Á
patyā bhītēna sā tyaktā prāptā prācētasāśramam Á Á 10 Á Á

antarvatnyāgatē kālē yamau sā suṣuvē sutau Á
kuśō lava iti khyātau tayōścakrē kriyā muniḥ Á Á 11 Á Á

aṅgadaścitrakētuśca lakṣmaṇasyātmajau smṛtau Á
takṣaḥ puṣkala ityāstāṃ bharatasya mahīpatē Á Á 12 Á Á

subāhuḥ śrutasēnaśca śatrughnasya babhūvatuḥ Á
gandharvān kōṭiśō jaghnē bharatō vijayē diśām Á Á 13 Á Á

tadīyaṃ dhanamānīya sarvaṃ rājñē nyavēdayat Á
śatrughnaśca madhōḥ putraṃ lavaṇaṃ nāma rākṣasam Á
hatvā madhuvanē cakrē mathurāṃ nāma vai purīm Á Á 14 Á Á

munau nikṣipya tanayau sītā bhartrā vivāsitā Á
dhyāyantī rāmacaraṇau vivaraṃ pravivēśa ha Á Á 15 Á Á

tacchrutvā bhagavān rāmō rundhannapi dhiyā śucaḥ Á
smaraṃstasyā guṇāṃstāṃstānnāśaknōd rōddhumīśvaraḥ Á Á 16 Á Á

strīpumprasaṅga ētādṛksarvatra trāsamāvahaḥ Á
apīśvarāṇāṃ kimuta grāmyasya gṛhacētasaḥ Á Á 17 Á Á

tata ūrdhvaṃ brahmacaryaṃ dhārayannajuhōt prabhuḥ Á
trayōdaśābdasāhasramagnihōtramakhaṇḍitam Á Á 18 Á Á

smaratāṃ hṛdi vinyasya viddhaṃ daṇḍakakaṇṭakaiḥ Á
svapādapallavaṃ rāma ātmajyōtiragāt tataḥ Á Á 19 Á Á

nēdaṃ yaśō raghupatēḥ surayācñayā’’tta -
līlātanōradhikasāmyavimuktadhāmnaḥ Á

rakṣōvadhō jaladhibandhanamastrapūgaiḥ
kiṃ tasya śatruhananē kapayaḥ sahāyāḥ Á Á 20 Á Á

yasyāmalaṃ nṛpasadassu yaśō’dhunāpi
gāyantyaghaghnamṛṣayō digibhēndrapaṭṭam Á

taṃ nākapālavasupālakirīṭajuṣṭa -
pādāmbujaṃ raghupatiṃ śaraṇaṃ prapadyē Á Á 21 Á Á

sa yaiḥ spṛṣṭō’bhidṛṣṭō vā saṃviṣṭō’nugatō’pi vā Á
kōsalāstē yayuḥ sthānaṃ yatra gacchanti yōginaḥ Á Á 22 Á Á

puruṣō rāmacaritaṃ śravaṇairupadhārayan Á
ānṛśaṃsyaparō rājan karmabandhairvimucyatē Á Á 23 Á Á

rājōvāca
kathaṃ sa bhagavān rāmō bhrātṝn vā svayamātmanaḥ Á
tasmin vā tē’nvavartanta prajāḥ paurāśca īśvarē Á Á 24 Á Á

śrīśuka uvāca
athādiśad digvijayē bhrātṝṃstribhuvanēśvaraḥ Á
ātmānaṃ darśayan svānāṃ purīmaikṣata sānugaḥ Á Á 25 Á Á

āsiktamārgāṃ gandhōdaiḥ kariṇāṃ madaśīkaraiḥ Á
svāminaṃ prāptamālōkya mattāṃ vā sutarāmiva Á Á 26 Á Á

prāsādagōpurasabhācaityadēvagṛhādiṣu Á
vinyastahēmakalaśaiḥ patākābhiśca maṇḍitām Á Á 27 Á Á

pūgaiḥ savṛntai rambhābhiḥ paṭṭikābhiḥ suvāsasām Á
ādarśairaṃśukaiḥ sragbhiḥ kṛtakautukatōraṇām Á Á 28 Á Á

tamupēyustatra tatra paurā arhaṇapāṇayaḥ Á
āśiṣō yuyujurdēva pāhīmāṃ prāk tvayōddhṛtām Á Á 29 Á Á

tataḥ prajā vīkṣya patiṃ cirāgataṃ
didṛkṣayōtsṛṣṭagṛhāḥ striyō narāḥ Á

āruhya harmyāṇyaravindalōcana -
matṛptanētrāḥ kusumairavākiran Á Á 30 Á Á

atha praviṣṭaḥ svagṛhaṃ juṣṭaṃ svaiḥ pūrvarājabhiḥ Á
anantākhilakōśāḍhyamanarghyōruparicchadam Á Á 31 Á Á

vidrumōdumbaradvārairvaidūryastambhapaṅktibhiḥ Á
sthalairmārakataiḥ svacchairbhātasphaṭikabhittibhiḥ Á Á 32 Á Á

citrasragbhiḥ paṭṭikābhirvāsōmaṇigaṇāṃśukaiḥ Á
muktāphalaiścidullāsaiḥ kāntakāmōpapattibhiḥ Á Á 33 Á Á

dhūpadīpaiḥ surabhibhirmaṇḍitaṃ puṣpamaṇḍanaiḥ Á
strīpumbhiḥ surasaṅkāśairjuṣṭaṃ bhūṣaṇabhūṣaṇaiḥ Á Á 34 Á Á

tasmin sa bhagavān rāmaḥ snigdhayā priyayēṣṭayā Á
rēmē svārāmadhīrāṇāmṛṣabhaḥ sītayā kila Á Á 35 Á Á

bubhujē ca yathākālaṃ kāmān dharmamapīḍayan Á
varṣapūgān bahūn nṝṇāmabhidhyātāṅghripallavaḥ Á Á 36 Á Á

Á Á iti śrīmadbhāgavatē mahāpurāṇē pāramahaṃsyāṃ saṃhitāyāṃ

navamaskandhē śrīrāmōpākhyānē ēkādaśō’dhyāyaḥ Á Á

